
ANG MENSAHE SA PASKO 

sa Metropolitan sa Singapore ug Habagatang-Sidlakang Asya 

SERGIY 

ngadto sa mga labing-talahurong hierark, klero, 

monastiko, ug tibuok nga katilingbang Orthodox 

sa Exarkado-Patriarkal sa Habagatan-Sidlakang Asia 

 

 

Mga labing-talahurong vladyka, halangdong mga amahan, 

mga minahal nga mga kaigsuonan! 

 

Kinasing-kasing nakong ginapaabot ang akong pagpahalipay kaninyo niining 

malipayon ug makaluwas nga Kapistahan sa Pagkatawo ni Kristo! 

Sa pagsaulog niining kahibulungan nga panghitabo nga napuno sa dili-matukib nga 

gugma ug kaluoy sa Dios, ang Balaang Simbahan nagasaksi, nga ang Pagkatawo ni Kristo 

naglamdag sa kalibutan ug kahayag sa kahibalo (Troparion sa Kapistahan) — ang tinuod 

nga kahibalo sa Dios. Bulahan kita tungod kay kining mga iwag sa langitnon ug dili 

maawop nga kahayag naglamdag sa matag usa kanato. 

Apan tan-aw kamo sa palibot: ang kalibotan, nga matud sa Balaang Kasulatan, 

naghigda diha sa kadautan (1 Jn. 5:19) ug sa pagkatinuod lang karon nalumos na niini. Sa 

pagkakita ug pagkasabot nato niini, kinahanglan nga dili kita magpakabuta-bungol, ni 

mawalaan ug paglaom. Ang atong katungdanan isip mga Kristohanong Orthodox mao 

ang pagbuhat taman sa atong Makaya aron mapahiluna ang kadaugan sa kaayo ug 

kahayag batok sa kadaotan ug kangitngit. Ug unsa may mabuhat nato? Una sa tanan, 

kinahanglan natong hinumduman nga wala kita makig-away batok sa dugo ug unod, 

kondili batok sa mga daotang espirituhanong gahom diha sa kalangitan, sa mga pangulo, 

sa mga anaa sa gahom ug sa mga daotang gahom nga nagmando niining kalibotan sa 

kangitngit (Ef. 6:12). Kinahanglan nato nga klarong maamgohan nga ang daotan — ang 

orihinal nga labawng kaaway sa tawhanong kaliwat — kinsa gitambog sa Dios gikan sa 

langit — kanunayng mabinantayon ug kanunayng nakiggubat kanato. 

Subo man pamalandungon apan daghang katawhan ang nakiglambigit sa iyang 

makagubang binuhatan. Apan kitang mga magtutuo — kinsa adunay gamhanan ug dili-

mabuntog Magtatabang — makakaya ug kinahanglan mobarog batok niining pakiggubat 

pinaagi sa lalom nga espiritohanong pagpaningkamot aron pagtipig sa kalinaw ug 

kaayohan sa kalibotan, — sugod sa atong mga kaugalingon, atong mga pamilya, mga 

isigkatawo. Ang matag usa kanato ginatawag aron pagpakigbatok sa sala pinaagi sa 

maayong mga buhat, ug sa pagpakigbatok sa walay-dios nga pagkinabuhi pinaagi sa pag-

ampo, pinaagi sa paghinulsol, sa paghusto sa atong mga kaugalingon ug pinaagi sa mga 

buhat sa pagkamaloloy-on nga gimando kanato sa atong Ginoong Jesus Kristo. 

Kung mouswag sa kaayo dinhi sa kalibotan, mas mogamay ang luna alang sa 

daotan tungod kay matud pa sa santos nga mga Amahan sa Simbahan, ang daotan dili 

mabuhi nga nag-inusara lamang, apan nagapatigbabaw kung mohina ang kaayo — sama 

sa kangitngit nga walay gigikanan apan nagalapmag kung moawop ang kahayag. Busa, 

isip mga manggugubat ni Kristo, atong dad-on ngadto sa kalibotan ang kahayag sa pagtuo 

ug gugma! 

Sa usab akong ginabalik ug paabot ang akong pagpahalipay kaninyo, akong mga 

minahal, niining kasaulogan! 

 

Uban ang gugma diha sa Balaang Batang Kristo, 

